
Ընթացիկ իրավիճակը և իրավական ակտի ընդունման անհրաժեշտությունը
ՀՀ կառավարության կողմից 2021 թվականի հոկտեմբերի 28-ին ընդունվել է «Հայաստանի Հանրապետության արդարադատության նախարարության «Կոշ» և «Հրազդան» քրեակատարողական հիմնարկների գործունեությունը դադարեցնելու մասին» թիվ 1755-Ն որոշումը (այսուհետ՝ Որոշում), որի կարգավորումների համաձայն՝ 2022 թվականի հունվարի 1-ից կդադարեցվի ՀՀ արդարադատության նախարարության «Կոշ» և «Հրազդան» քրեակատարողական հիմնարկների (այսուհետ նաև՝ Հիմնարկներ) գործունեությունը:
Հատկանշական է, որ Որոշման կարգավորումների համաձայն՝ Հիմնարկների գործունեության դադարեցման աշխատանքներն իրականացնելու նպատակով պետք է ստեղծվեր համապատասխան հանձնաժողով, որը պետք է ներկայացներ առաջարկություններ Հիմնարկների համապատասխան փաստաթղթերի, անշարժ և շարժական գույքի հանձնման-ընդունման, ինչպես նաև տնօրինման և հետագա պահպանության վերաբերյալ:
Ըստ այդմ, Որոշման պահանջների կատարումն ապահովելու նպատակով՝ ՀՀ արդարադատության նախարարի 2021 թվականի նոյեմբերի 5-ի N 566-Ա հրամանով ստեղծվել է Հիմնարկների գործունեության դադարեցման աշխատանքներն իրականացնող հանձնաժողով (այսուհետ՝ Հանձնաժողով), որն իրականացրել է Հիմնարկներին ամրակցված անշարժ և շարժական գույքի, այդ թվում՝ հատուկ տեխնիկական միջոցների, տրանսպորտային միջոցների, տնտեսական և կենցաղային իրերի գույքագրման լայնածավալ աշխատանքներ` արդյունքները ներկայացնելով ՀՀ արդարադատության նախարարություն: ՀՀ արդարադատության նախարարությունն էլ իր հերթին Հանձնաժողովի առաջարկությունները ներկայացրել է ՀՀ վարչապետի աշխատակազմ և ստացել դրական դիրքորոշում՝ գործընթացի հետագա ընթացքն ապահովելու և այն տրամաբանական ավարտին հասցնելու նպատակով:
Միևնույն ժամանակ, հարկ է նշել, որ Հանձնաժողովի հանձնարարությամբ Հիմնարկներում իրականացվել են հույժ գաղտնի, գաղտնի, կադրային, հաշվապահական, ֆինանսատնտեսական, արխիվային և այլ փաստաթղթերի, զենքի և ռազմամթերքի գույքագրման աշխատանքներ:

Առաջարկվող կարգավորման բնույթը
Հաշվի առնելով վերոգրյալը և հիմքում ունենալով Հանձնաժողովի առաջարկությունները՝ մշակվել է «Գույք հանձնելու և ընդունելու մասին» ՀՀ կառավարության որոշման նախագիծը (այսուհետ՝ Նախագիծ), որով առաջարկվում է Հիմնարկներին ամրակցված անշարժ և շարժական գույքը, այդ թվում՝ ՀՀ ԱՆ «Կոշ» քրեակատարողական հիմնարկին ամրակցված՝ Արագածոտնի մարզի Կոշ համայնքում գտնվող 13,3845 հա մակերեսով հողամասը և դրա վրա գտնվող ընդհանուր 30,378.95 քմ մակերեսով շենքերը ու շինությունները և ՀՀ ԱՆ «Հրազդան» քրեակատարողական հիմնարկին ամրակցված՝ Կոտայքի մարզի Հրազդան քաղաքի Միկրոշրջան 45 հասցեում գտնվող 0,3429 հա մակերեսով հողամասը և դրա վրա գտնվող ընդհանուր 3074,3 քմ մակերեսով շենքերն ու շինությունները, այդ թվում՝ դրանց պահպանությունը, հանձնել Հայաստանի Հանրապետության տարածքային կառավարման և ենթակառուցվածքների նախարարության պետական գույքի կառավարման կոմիտեին, իսկ Հիմնարկների շարժական գույքը, այդ թվում՝ հատուկ տեխնիկական միջոցները, տրանսպորտային միջոցները, տնտեսական և կենցաղային իրերը, զենքը, ռազմամթերքը և հատուկ միջոցները հանձնել ՀՀ ԱՆ քրեակատարողական ծառայության տնօրինմանը, որն էլ հետագայում, ըստ անհրաժեշտության, դրանք կբաշխի ՀՀ ԱՆ այլ քրեակատարողական հիմնարկների միջև:
Միևնույն ժամանակ, հարկ է նշել, որ Նախագծի ընդունման համար լրացուցիչ ֆինանսական միջոցների հատկացման անհրաժեշտությունը բացակայում է, Նախագծի ընդունումը պետական բյուջեի եկամուտներում և ծախսերում էական փոփոխություններ չի առաջացնում:

Ակնկալվող արդյունքը
Նախագծի ընդունմամբ հնարավոր կլինի ապահովել.
· Հիմնարկների գործունեության դադարեցմանն ուղղված քայլերի հաջորդականությունը և դրանք հասցնել տրամաբանական ավարտին.
· քրեակատարողական համակարգի առավել օպտիմալ և արդյունավետ գործունեությունը:

	Կապը ռազմավարական փաստաթղթերի հետ
	Հատկանշական է, որ 2021 թվականի օգոստոսի 26-ի ԱԺՕ-002-Ն որոշմամբ հավանության արժանացած՝ ՀՀ կառավարության ծրագրի Իրավունք և արդարադատություն վերտառությամբ 5-րդ բաժնի Քրեակատարողական և պրոբացիայի ոլորտի բարեփոխումներ վերտառությամբ 5.6-րդ գլխում կարևորելով ազատությունից զրկված անձանց իրավունքների անխոչընդոտ իրացումը՝ ընդգծվել է, որ Կառավարությունը հետևողականորեն շարունակելու է ապահովել ազատությունից զրկված անձանց արժանապատիվ պահման պայմաններ, իսկ քրեակատարողական ծառայողների համար՝ աշխատանքային կենսապայմաններ: 
	Նախագիծը բխում է նաև ՀՀ կառավարության 2019 թվականի նոյեմբերի 28-ի N 1717-L որոշմամբ հաստատված՝ քրեակատարողական և պրոբացիայի ոլորտի քառամյա ռազմավարության «Ազատությունից զրկված անձանց պահման պայմանների բարելավումը, քրեակատարողական հիմնարկների օպտիմալացումը և արդիականացումը, քրեակատարողական հիմնարկների և Պրոբացիայի ծառայության շենքային պայմանների բարելավումը և տեխնիկական հագեցումը» ռազմավարական ուղղության էությունից, որի շրջանակներում առաջարկվում է Հիմնարկներում առկա գույքը հանձնել ՀՀ ԱՆ քրեակատարողական ծառայությանը, որն էլ իր հերթին, ըստ կարիքի գնահատման, դրանք կօգտագործի քրեակատարողական համակարգի կարիքների բավարարման նպատակով:

